
        
            
                
            
        

    
	НЭРЭЛХҮҮ ХААНЫ ТЭНЭГ ТҮШМЭЛ

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НЭРЭЛХҮҮ ХААНЫ ТЭНЭГ ТҮШМЭЛ

	 

	Эрт нэгэн цагт эрэмгий, золбоолог ухаантай, эрүүл чийрэг биетэй Энхэл гэдэг нэртэй идэр эр байжээ. 

	Энхэл, эзэн хааны адуучин болоод олон жил болсон, гэвч хаанаа үзэх завшаан Энхэл хүүд олдоогүй байна. 

	Нэг удаа завшаан таарч хааны отчид өвдсөн шүдээ авхуулахаар очихдоо хааныхаа дүрийг үзэх сэн гэж маш их хүсжээ. Энхэл хүү хааны ордны хатавчинд очоод зогсож байтал хаалгач нь ирж 

	— Хурмастын их эзнийд хөсрийн хүү чи юунд ирэв? Бушуу тонил. Хаан одоо морилон гарч ирнэ гэжээ.

	— Тийм, тийм би мэдэж байна, хаан намайг хаалган дээр хүлээж бай. Хамт юманд явна гэсэн гэж хаалгачид худал хэлжээ. 

	Удалгүй дөрвөн хүнээр дамнуулсан үрчгэр өвгөн гарч ирэхэд:

	— Хөлөг унасан хүдэр эр гэж бодсон чинь, хүн унасан хөсөр чавганц юм уу? гэхэд, хаан дуулж учиргүй хилэгнэн 

	— Задарсан хар яс вэ? Бариад ир? гэхэд, 

	— Эх эцгийн минь эвлүүлж өгсөн бүхэл бие, эрхэм хаанд бутарчихсан харагдав уу? Хотол олныгоо зовоосон таны яс л хар болчихсон байлгүй, хорвоогийн амьтны яс цагаан л байдаг юм билээ, гэж Энхэл хүүгийн хэлэхэд, хаан улам уурлаж хашхичин тэмүүлж байгаад дамнуургаасаа уначихад

	— Цовхроод буух нь цовоо байна. Цогиод ирэх нь сум шиг л байх даа? гэхэд, бэрттэлээ унасан хаан дуугарч чадахгүй байхыг Энхэл мэдээд,

	— Биеэр бурхан болохоор бэртэхийг мэдэхгүй нь сайхан юм. Бид мэт нь ингэсэн бол бяцраад арилчихгүй яах вэ гэхэд, энэ үгийг сонссон хаан хэмхэртэл унаснаа мэдэгдэхгүй байхын тулд нэрэлхэн хэлсэн нь,

	— Ид шидийн хүчийг өчүүхэн чамд үзүүлэхээ энэ удаа зогсъё, шадар түшмэд та нар сайн цээрлүүлээд явуулчих гэжээ. 

	Хоёр түшмэл Энхэл хүү дээр ирж,

	— Хаан эзнийг харц чи муучлах ёс хаа байна? Хатуу цээрлэл чамд өгнө дөө гэжээ. Энхэл хүү айсан царай гаргаж,

	— Дээд язгуурт та нар минь намайг яахаа өөрсдөө мэд. Харин би чинь зүрхнээсээ гуйхад хоолны үнэр л над бүү үнэртүүлээрэй. Хааны оточ хоол амсвал л гэдэс чинь дэлбэрч үхэхийн муугаар үхнэ гэсэн юм гэжээ. 

	— Чи хоол идэхгүй яаж амьд явдаг юм бэ? гэж нэг түшмэлийн асуухад,

	— Энэ биеэ тэжээн явдаг эрдэнийн ганц шүд над байдаг гэхэд,

	— Тийм бий чи. Хоол өгч гэдсийг нь хагална, хамгийн сүүлд эрдэнийн чинь шүдийг сугалж аль мууг чинь үзнэ гэхэд, Энхэл хүү нүүрээ даран худлаа уйлахад,

	— Чиний уйлахаас айхгүй. Май үүнийг идэж бар гээд тарган хонины мах авчирч өгчээ. Энхэл хүү идэхгүй байдал үзүүлж байсаар, цадтал идэж аваад, босоход,

	— Чи яаж байна гэж түшмэд асуужээ. Одоо л гэдэс хагарах нь бололтой гэв. Түшмэд инээлдэж,

	— Эрдэнийн чинь шүд аль вэ? Сугалж авна гэхэд,

	— Энэ гэж өвдсөн шүдээ зааж авхуулжээ. Түшмэд,

	— Тэнэг минь чи. Үхэх чинь арай л болоогүй байна уу? гэхэд,

	— Харин би бодож байна, өлссөн гэдсийг минь цатгаад, өвдсөн шүдийг минь авснаараа та нар тэнэг нь, тэгээд бас хорвоод байх хоног нь цөөрч яваагаараа, хорин хэдэн настай надаас арай түрүүлж үхэх нь бололтой гэж хэлээд мориндоо үсрэн мордож давхин алга болжээ.

